
Annotatsiya: Bugungi kunda yoshlarni ma’naviy-axloqiy hamda vatanparvarlik ruhida 

tarbiyalashda Amir Temur va temuriylar davri mutafakkirlarining shoh asarlari, pandnomalari, 

axloqiy ta’limotlarining o‘rni beqiyosdir. Ushbu maqolada ana o‘sha Temuriylar davri 

mutafakkirlarining yoshlarni o‘z vataniga muhabbat, sadoqat, vatan himoyasida jonkuyarlik 

ruhida, qolaversa yuksak ma’naviyatli shaxs sifatida tarbiyalashda qo‘shgan hissalari haqida 

fikr yuritiladi. 

 

Kalit so‘zlar: Ma’naviy-axloqiy kamolot, vatanparvarlik, ma’naviy meros, axloqiy fazilatlar, 

“Temur tuzuklari”, ilm-fan, adolat. 

 

Tarixdan bilamizki, biz yashab turgan diyorda qadim zamonlardanoq ilm-fan, madaniyat, 

ma’naviyat, san’at kabi sohalar yuksak darajada rivoj topgan. Shuningdek axloqshunoslik 

sohasi ham o‘sha davlardan yuksala boshlagan va bugungi kunda ham ulkan ahamiyat kasb 

etadi. Darxaqiqat, biz axloq haqida juda ham ko‘p eshitganmiz, hadislar-u rivoyatlar she’rlar- 

matallar, bularning barchasi kishini axloqiylik sari da’vat etadi. Ta’kidlash joizki, inson 

hayotida axloqning o‘rni beqiyos, zero insonni hayvondan farqlovchi jihati ham uning 

ongliligi, ma’naviyatliligidir. Birinchi Prezidentimiz I.A.Karimov aytganidek: “Aslini 

olganda, axloq-ma’naviyatning o‘zagi. Inson axloqi shunchaki salom-alik, 

xushmomilalikdangina iborat emas, axloq- bu, avvalo, insof va adolat tuyg‘usi, imon, halollik 

degani”[1]. 

Axloqshunoslik sohasiga turli davr xususan, Temuriylar davri mutafakkirlari o‘z asarlari, o‘z 

qarashlari orqali ulkan hissa qo‘shganlar. Ularning odob-axloq, madaniyat-ma’naviyat 

sohasidagi qarashlari, fikrlari bugungi kunda madaniyatimizni yuksaltirishda, yosh avlodni 

ma’naviy dunyosini boyitishda, ularni yuksak axloq egasi sifatida tarbiyalashda katta ahamiyat 

kasb etadi. 

O‘rta asrlarning to mo‘g‘ullar bosqiniga qadar bo‘lgan davrda, Al-Beruniy, Az-Zamaxshariy, 

Ahmad Yasaviy, Naqshbandiy, Najmidin Kubro, Shayx Sadiy, Temuriylar davrida esa Alisher 

Navoiy, Abdurahmon Jomiy, Husayn Voiz Koshifiy, Jaloliddin Davoniy kabi allomalar axloq 

ilmida faoliyat ko‘rsatdilar. Qadimdan rivojlanib kelgan madaniyat sohasi ming afsuski 

ko‘plab bosqinlar sabab izdan chiqdi, ammo Amir Temur davrida qayta tiklandi. Temurning 

o‘zi ham ilm-fan madaniyat, ma’naviyat sohasiga yuksak e’tibor bilan qaragan. Bu haqda 

tarixchi Ibn Arabshoh quyidagicha yozgan: “Temur olimlarga mehribon, sayidu shariflarni 

o‘ziga yaqin tutar edi. Ularning har birini o‘z martabasiga qo‘yib, izzat-ikromini unga izhor 

qilar edi”[2].  

Amir Temur johillik, yovuzlikni, zo‘ravonlikni yoqtirmas, insonparvar, adolatli hukumdor edi. 

Masalan, “Temur tuzuklari” hukumdorning hokimyatni boshqarish qoidalari hamda odob-

axloq meyorlarini belgilab beruvchi yo‘riqnomadir. Taniqli olim Bo‘riboy Ahmedov “Temur 

tuzuklari” podshohlarning turish turmush va axloq-odob normalarini belgilovchi risoladir, deb 

ta’riflaydi. 

Haqiqatdan ham, mazkur asarni turmush odobi, hulq-odob qoidalari tartib berilgan an’anaviy 

asarlar qatoriga qo‘ysak bo‘ladi. Zero, tarixan ta’limiy-axloqiy asarlarning barchasida ham 

dastlab davlatni boshqarishga oid qarashlar, so‘ng axloq meyorlari bayon etiladi. Shunga ko‘ra 

bu asardan ta’limiy-axloqiy asar sifatida foydalanish maqsadga muvofiqdir. 

Amir Temur bu asarida insonparvarlik, mehnatsevarlik, adolatlilik, vatanga sadoqat, jasorat, 

to‘g‘rilik,do‘stlik va hamkorlik, mehr va muruvvat ko‘rsatish, sabr-qanoat, yaxshilik kabi 

xislatlarni ulug‘laydi va xiyonat, bevafolik, sotqinlikni qoralaydi[3]. 

Temuriylar davri axloqshunos mutafakkirlarni yod ola turib buyuk mutafakkir alloma Alisher 

Navoiyga to‘xtalmaslikning iloji yo‘q. Navoiy nafaqat badiiy asarlari, she’rlari orqali balki 

axloqiy-ma’naviy pandnomalari orqali ham yodimizdan, qalbimizdan chuqur o‘rin egallagan. 

Shu sababli ham “alloma Bertels Navoiyni, nafaqat buyuk shoir hamda mutafakkir, balki buyuk 

va pokiza zot, nomi bosh harflar bilan yozilishga loyiq inson edi” deya ta’riflagan[4]. 

Navoiy doimo insonni ulug‘laydi, undagi yuksak fazilatlar hisoblanmish oriyat, nomus, mehr-

shafqat, adolatni insonlarga targ‘ib etuvchi g‘oyalar uning har bir asariga singdirilgan. Navoiy 

asarlarini o‘qib-o‘rganar ekanmiz ularning tub zamirida, eng oliy mavjudod hisoblanmish 

insonning bu dunyodagi eng oliy maqsadi kamolotga erishish kabi ezgu g‘oya yotadi. 

Mutafakkir ijod dengizidan bir tomchisi, ya’ni tasavvuf axloqiga oid bir mashhur qit’a borki, 

shu to‘rt qatorgina misralarda qancha ma’no, mazmun borligini ko‘rib tahsin aytmay iloji yo‘q: 

  Kamol et kasbkim, olam uyidin 

  Sanga farz o‘lmag‘ay g‘amnok chiqmoq. 

  Jahondin notamom o‘tmak biaynih, 

  Erur hammomdin nopok chiqmoq[5]. 

Bir qarashda oddiygina tuyilsada, uning tub zamirida qanchadan qancha ma’no mujassam. Bu 

she’rda yuzaki qaraganda, gap dunyodan biror bir kasbning boshini tutmay o‘tib ketishi yaxshi 

emasligi haqida ketayotgandek ko‘rinadi. Aslida esa u, tasavvuf axloqshunosligining “kasb” 

tushunchasi bilan bog‘liq. 

Navoiy hazratlari bu dunyoga kelib, Alloh inson uchun yaratgan barcha fazilatlar va 

ezguliklarni o‘ziga kasb qilib olmagan, yuqtirmagan kishi tiriklik olamidan boshi quyi 

solingancha chiqib ketadi, chunki dunyodan notamom, ya’ni komillikkka erishmay otish xuddi 

hammomga kirib, yuvinmay chiqib ketish bilan barobar, deydi. Demak, ulug‘ mutafakkirning 

fikriga ko‘ra, har bir inson bu dunyoda Xudo unga atab ne’mat sifatida yaratgan fazilatlar egasi 

bo‘lmog‘i, komillikkka intilmog‘i zarur, ana o‘shandagina u o‘z insoniylik burchini bajargan, 

inson degan nomni oqlagan sanaladi[4, 75-bet]. 

Xullas shuni aytish joizki, Temuriylar davrida ilm-fanga oid barcha sohalar rivojlandi, 

qolaversa, madaniyat, ma’naviyat, axloq kabi yuksak fazilatlar ulug‘landi. Ushbu davrda ijod 

etgan mutafakkirlar axloqning, ma’naviyatning inson hayotidagi o‘rni nechog‘lig‘ ahamiyatli 

ekanini har jabhada namoyon etishdi.Bugungi kunda ushbu qarashlar o‘z isbotini topmoqda. 

Zero mamlakatimiz kelajagi yoshlarga bog‘liq ekan, har bir o‘sib kelayotgan avlod eng avvalo 

o‘zligini anglamog‘i, qaysi yurt farzandi ekanligi, kimlarning avlodi ekanligini yodda 

saqlamog‘i lozim. Ushbu fikrlarning tasdig‘i o‘laroq Prezidentimiz Sh.M.Mirziyoyevning 

quyidagi so‘zlarini keltirib o‘tamiz: “Bizni hamisha o‘ylantirib keladigan yana bir muhim 

masala – bu yoshlarimizning odob-axloqi, yurish-turishi, bir so‘z bilan aytganda, dunyoqarashi 

bilan bog‘liq. Bugun zamon shiddat bilan o‘zgaryapti. Bu o‘zgarishlarni hammadan ham 

ko‘proq his etadigan kim – yoshlar. Mayli, yoshlar o‘z davrining talablari bilan uyg‘un bo‘lsin. 

Lekin ayni paytda o‘zligini unutmasin. Biz kimmiz, qanday ulug‘ zotlarning avlodimiz, degan 

da’vat ularning qalbida doimo aks-sado berib, o‘zligiga sodiq qolishga undab tursin. Bunga 

nimaning hisobidan erishamiz? Tarbiya, tarbiya va faqat tarbiya hisobidan”, deya takidladi[6]. 

